
Jógvan Sundstein
Tíðargrein síða 15

Politisk 
ómegd og 
happing

Theodor e. d. olsen
Eygamálið síða 14

Tøgn 
kemur 
ikki á ting

Í 2012 gingu Sosialurin, Nám, Kring­
varpið, Føroyska málnevndin, 
Dimmalætting og Mentamálaráðið 
saman um at hátíðarhalda 25. mars 
sum móðurmálsdagin. Orsøkin til, 
at mariumessa á vári varð vald til 
henda dag í Føroyum – heldur enn 
21. februar, sum ST hevur lýst sum 
alheims móðurmálsdag til tess at  
varðveita tað málsliga margfeldið, 
sum er í heiminum, var, at hetta er 
føðingardagur Hammershaimbs.

Og tað er eitt gott val, tí eingin 
eigur so stóran heiður fyri, at vit 
varðveittu og endurskaptu móður­
málið, sum júst Vencelslaus Ulricus 
Hammershaimb.

Tí var tað eisini, at Málnevndin 

fyri fleiri árum síðani skeyt upp 
fyri Mentamálaráðnum, at 25. mars 
skuldi verða móðurmálsdagur.

Fyriskipararnir av móðurmáls­
degnum í 2012 søgdu, at nú skuldi 
móðurmálið setast í miðdepulin ein 
fastan dag, 25. mars.

Og víst er nógv sagt og skrivað 
um Hammershaimb, og við móður­
málsdegnum var ætlanin at varpa 
nýtt ljós á týdningin at brúka eitt 
gott og livandi mál í almenna rúm­
inum.

Mangan verður sagt, at føroyska 
málið er so trupult og stirvið at 
brúka – og trupult at læra at stava. 
Vit, sum dagliga fáast við málið, 
kunnu tó sanna, at so er ikki – hó­

ast tey lýti, ið vit gera. Treyðugt so 
treingja ábøtur. Men størstan týdn­
ingin hevur tó hugburðurin til mál­
ið og málrøkt. Um vit hildu árliga 
móðurmálsdagin, so kundu vit á 
tann hátt sett málrøkt í hásæti – 
og givið okkum øllum, sum dagliga 
nýta málið í okkara starvi, íblástur 
og nakað at stremba eftir.

At hava góðan hugburð til málið 
er eisini at stuðla hvør øðrum. Og 
her er tað, at vit sum heild ikki 
eru nóg tilvitað, tí mangan verður 
funnist harðliga at fólki, ið ikki 
nýta góðan málburð – ella ikki stava 
nóg væl – heldur enn at stuðla og 
stimbra.

Vit í Miðlahúsinum harmast um, 

at dagurin ikki hevur verið hildin 
síðani 2012. Tí er okkara áheitan enn 
sum áður á Bjørn Kalsø um at lýsa 
25. mars sum móðurmálsdag. Vit 
skulu gera okkara til, at ljós verður 
varpað á dagin á hvørjum ári.

200 ára dagurin hjá Hammers­
haimb um fimm ár er eitt gylt høvi 
at varpa serligt ljós á móðurmálið.

Hammershaimb hevur uppiborið 
heiðurin – og okkum øllum tørvar 
ein slíkan dag.

Móðurmálsdagurin

Tað tykist sum um várið 
hevur fingið bilbugt við 
keðiliga veðrinum seinastu 
mánaðirnar. Petur Skeel 
Jacobsen, veðurfrøðingur í 
Miðlahúsinum, boðar í øllum 
førum frá góðum veðrið í dag 
og um alt vikuskiftið. 
Hitin í dag verður millum 
4 og 7 stig – og sama veðrið 
boðar hann frá í morgin.
Góða veðrið verður liggjandi 

til næstu viku, og tað verður 
eisini lýggjari. Sunnudagin 

og mánadagin verður hitin 
millum 8 og 12 stig.

Góðveður um vikuskiftið

Tað vóru næmingar í Tekn­
iska Skúla í Klaksvík, sum 
vunnu føroysku undankapp­
ingina til finaluna í European 
Business Game. 

FM kappingin í European 
Business Game var í Vest­
manna mikudagin, har sjey 
bólkar vóru.

– Kappingin var sera jøvn, 
og vinnandi bólkurin gjørdist 
DipFish frá gymnasialu tøkn­
ibreytini á Tekniska Skúla í 
Klaksvík, sigur skúlastjórin, 

Rúni Heinesen. 
Í kappingini, European 

Business Game, skulu næm­
ingar stovna eitt hugsað 
virki, umframt at teir skulu 
gera eina virkisætlan, fíggjar­
ætlan og kanna marknaðin. 

– Vinnandi verkætlanin 
snúði seg um at gera dypp úr 
livralýsi við teimum sunnu 
Omega 3 feittsýrunum.

– Teir tríggir næmingarnir,  
Hávarður Vinjardsson Gutte­
sen, Tummas Vang Magnus­

sen og Baldur Meitil hava 
gjørt royndir og funnið fram 
til eitt vælsmakkandi dypp, 
sum hóskar væl afturvið 
fiski. 

Tíggju evropeisk lond eru 
við í kappingini, og næm­
ingarnir frá Tekniska skúla 
hava nú vunnið sær rætt at 
umboða Føroyar í evropisku 
kappingini fyri miðnáms­
skúlar, sum verður í Italia í 
summar.

Í Tíðargreinini í blaðnum 
í dag hugleiðir fyrrver­
andi løgmaður, Jógvan 
Sundstein, um, at Javnað­
arflokkurin ikki vil sam­
starva við Fólkaflokkin og 
nú eisini mælir øðrum til at 
boykotta Fólkaflokkin.

Hann samanlíknar hetta 
við happing.

– Eyðkent er, at nøkur 
(sum halda seg vera) taka 
seg saman at kúga onn­
ur og skúgva tey til viks. 
Orsøkirnar kunnu vera 
so mangar, men ofta 
er tað øvundsjúka ella 
undirlutakensla, sum er 
veruliga orsøkin til happing, 
skrivar Jógvan Sundstein.

- Í eini happingarstøðu 
eru vanliga tveir partar. 
Ein, sum happar ella kúgar, 
og ein, sum verður kúgaður. 
Tann, sum kúgar, heldur seg 
vera tann sterka og vil halda 
hin niðri. Men mangan er 
tað ræðsla fyri dygdunum 
hjá mótpartinum, sum fær 
hin til at happa. 

Hetta samanlíknar 
Jógvan Sundstein við tað, 
sum Aksel V. Johannesen 
nú førir fram ímóti Fólka­

flokkinum, sum hann ikki 
vil samstarva við.

– Nú roynir Aksel Jo­
hannesen at fáa allar hinar 
flokkarnar at bannlýsa 
Fólkaflokkin. Eyðkennini 
fyri happing eru nú til 
staðar. Fólkaflokkurin er 
ov dugnaligur, og Javnaðar­
flokkurin er ov veikur ella 
kanska ódugnaligur. Tí má 
Aksel fáa allar hinar í part 
við sær og útiloka Fólka­
flokkin frá øllum samar­
beiðsmøguleikum, skrivar 
Jógvan Sundstein.

Les alla Tíðargreinina á 
síðu 15.

Jørgen er eitt 
happioffur

25. mars eigur at verða 
lýstur sum móðurmálsdagur

Klaksvíkingar    vunnu FM í íverksetan


